
Nafarroako Gobernuak mugak ezarri ditu sua, ibilgailu motordunak eta nekazaritzako makinak erabiltzeko, udan suteak saihestearren
Aurten, Foru Komunitateko iparraldeko aisialdi guneetan sua egin ahal izanen da, behar bezala egokituta badaude

Ostirala, 2008ko uztailaren 18a. Nafarroako Gobernuak mugak ezarri ditu sua, ibilgailu motordunak eta nekazaritzako makinak erabiltzeko. Horiexek dira aurtengo udan baso suteak saihesteko Foru Gobernuak hartu dituen neurri nagusiak, eta Begoña Sanberro Landa Garapen eta Ingurumen Departamentuko kontseilariak izenpetu duen Foru Aginduan argitaratuko dituzte, uztailaren 23ko Nafarroako Aldizkari Ofizialean. Foru Aginduan landa eremuetan sua erabiltzeko modua arautu eta suteei aurrea hartzeko neurriak ezarriko dituzte, eta baldintza meteorologikoak aldatu bitartean egonen da indarrean. Berritasun gisa, Foru Komunitateko iparraldeko aisialdi guneetan sua egin ahal izanen da aurten, behar bezala egokituta badaude. 
Aurreko urteetako kanpainei esker eskuratutako eskarmentuari jarraiki, aipaturiko mugak eraginkorrak direla esan dezakegu; izan ere, sute kopurua eta galera ekologiko, ekonomiko eta sozialak txikitzea ahalbidetu dute. Mugak, lehenago esan dugun moduan, baldintza meteorologikoak aldatu bitartean egonen dira indarrean.(
Aurtengo udaberrian euri asko egin du, eta ondorioz, belar asko atera da. Horixe bera da suteak hedatzea eragiten duen faktoreetako bat; izan ere, udan belarra lehortu egiten da, eta erregai bihurtzen da, suteak gertatzeko arrisku handia eraginez. Hala ere, Nafarroako iparraldean, klima atlantikoren eraginez, arriskua askoz txikiagoa izaten da, eta horrexegatik, muga geografiko bat ezarri dute suaren erabilera arautzeko. 

Hartara, iparraldearen eta hegoaldearen arteko muga honako toki erakunde hauen hegoaldeko mugan egonen da: Ameskoa, Urbasa, Goñerri, Ollo, Arakil, Atetz, Odieta, Anue, Iragi, Eugi, Zilbeti, Lintzoain, Bizkarreta/Gerendiain, Mezkiritz, Aurizberri, Auritz, Garralda, Orotz-Betelu, Garaioa, Abaurrepea, Abaurregaina, Jaurrieta, Espartza, Bidankoze, Erronkari eta Garde.
Debekuak
Suaren erabilera landa eremuan: Debekatuta dago landa eremuan sua egitea, hegoaldeko aisialdi guneak barne (askaldegiak, barbakoak...). Iparraldean, behar bezala egokituta dauden aisialdi guneetan sua egin ahal izanen da. 

Debekatuta dago, gainera, erretzen ari diren objektuak edo sute bat eragin dezaketenak bota edo uztea. Esate baterako, zigarro puntak edo erretzen ari den edozein objektu autotik botaz gero 150 euroko isuna ordaindu beharko da eta gidabaimeneko 4 puntu galduko dira. Era berean, piroteknia materialak erabiltzeko prebentzio neurri bereziak hartu beharko dira. 

Ibilgailu motordunen erabilera: Foru Aginduaren indarraldian debekatuta dago Nafarroa osoko baso pistetan barrena ibilgailu motordunekin ibiltzea. Nolanahi ere, baso pistetan barrena ibilgailu motordunekin ibiltzeko baimena izanen dute honako hauek: euren jabegoko etxalde batera doazenek, nekazaritza edo abeltzaintza lanetan ari direnek, ingurumena babesteko lanetan ari direnek, zerbitzuak mantentzeko lanetan ari direnek, eta berariazko baimena dutenek. 
Uztondo erreketak: Debekatuta dago lehorreko nekazaritza eremuetan erreketak egitea. Ureztatze eremuetan, berriz, kasuan kasuko Udalaren baimena beharko da. Gainera, Landa Garapen eta Ingurumen Departamentuak landare osasunerako erreketak egin ahal izanen ditu, behar bezala justifikatuta badaude. 
Baimen bereziak: Kanpalekuek sua erabiltzeko baimena izanen dute. Era berean, sua egin ahal izanen da erromerietan eta tradiziozko jaietan, baldin eta kasuan kasuko Udalak edo Kontzejuak eskaera egiten badu, 15 egun lehenago. Gainera, izena emanda dauden erlezaintza ustiategiek ere sua erabili ahal izanen dute.

Gomendioak: Suteak saiheste aldera, landa eremuan lanean ari diren ibilgailuak edo baso pistetan barrena dabiltzanak horretarako egokituta dauden lekuetan utzi beharko dira, eta su-itzalgailua izan beharko dute (urezkoa). Gainera, sakelako telefonoa eraman beharko dute, suteren bat ikusiz gero Nafarroako Larrialdietako Agentziara deitzeko. 

Bi milioi euro baso suteei aurrea hartzeko 
Landa Garapen eta Ingurumen Departamentuak bi bat milioi euroko inbertsioa egin du, negu honetan, baso suteei aurrea hartzeko. Besteak beste, honako ekintza hauek egin dituzte: sasitzak garbitu, basogintza lanak egin, mendiak garbitu, pistak diseinatu, hobetu eta eraiki (Uxue, Leotz, Lerin, Galipentzu, Lerga, Lokiz eta Eslaban, adibidez), edo ur putzuak zaharberritu. 

Departamentuak, gainera, etengabeko zainketarako makinak finantzatu ditu. Hain zuzen ere, bulldozer hondeamakina bat (eta hori garraiatzeko ibilgailua), suebakiak egin eta suteak itzaltzeko bitartekoek errazago lan egiteko pistak egiteko, 100.000 bat euroko kostuarekin. 

Landa Garapen eta Ingurumen Departamentua, bestalde, Lehendakaritza, Justizia eta Barne Departamentuarekin koordinatuta aritzen da beti, eta Ingurumeneko baso teknikariek (bat, zainketakoa, eta bestea, ordezkoa) suhiltzaileei laguntzen diete, batez ere sute handienak itzaltzeko lanetan. Horretarako, landarediari eta inguruari buruzko informazioa ematen diete, erabakiak errazago hartu ahal izateko. Ingurumenaren Zuzendaritza Nagusiko landa langileak ere elkarlanean aritzen dira. 

Aipaturiko neurriez gain, Landa Garapen eta Ingurumen Departamentuak diru laguntzak ematen ditu, urtero, baso lanetarako. Hartara, toki erakundeek eta jabe pribatuek laguntzak jasotzen dituzte, mendiak behar bezala kudeatzeko, hobetzeko eta mantentzeko. Hain zuzen ere, Landa Garapen eta Ingurumen Departamentuak 4 milioi € ematen ditu toki erakundeetarako (%50 Departamentuak eta %50 Europar Batasunak, FEADERen bidez) eta 800.000 €, berriz, jabe pribatuentzako (%100 Departamentuak berak).

Era berean, mendiak antolatzeko politikari jarraiki, baso produktuak modu iraunkorrean merkaturatzen dituzte, gune bakoitzaren beharrizan ekologikoen arabera, eta hartara, basoak behar bezala kudeatzen dira, mendiak uztea saihesten da, eta baso suteak jazotzeko arriskua txikitzen da. 






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

